NATUR GELA: IKASKUNTZA BIZIPENETIK

Otsagabia herri txikia izan arren, bere eskolak altxor handia dauka: Natur Gela. Eskolaren
alboan kokatutako espazio honek aukera paregabea eskaintzen du ikaskuntza egoerak modu
erreal, hurbil eta esanguratsuan garatzeko. Oilotegia/untxitegia, baratzea, konpost gunea eta
harmailak dituen ingurune hau ikasleen eguneroko ikaskuntzaren parte bihurtu da, natura eta
bizitza bera irakasle nagusi bilakatuz.

Natur Gelan, ikasleek ez dute soilik liburuetatik ikasten; esperimentatu, behatu, zaindu eta
hausnartu egiten dute. Animalien zaintzaren bidez ardura, konpromisoa eta errespetua lantzen dira
egunero. Gainera, bereziki balioan jartzen da bertako espezieen garrantzia eta euskal arrazen
ezagutza. laz, adibidez, euskal oilo marradunekin obiparoen erreprodukzioa gertutik ikusteko
aukera izan zuten ikasleek: modu naturalean zein inkubagailu bidez jaiotako txitak behatuz,
bizitzaren zikloa modu zuzenean ulertu ahal izan zuten.

Aurten, berriz, gonbidatu berezi bat izan dugu Natur Gelan: euskal untxia. Ugaztunen
ezaugarriak eta erreprodukzio moduak lantzeko aukera bikaina izan da. Ikasleek, gelaz gela
antolatuta, astero izan dute animalien janaria prestatzea, espazioa garbitzea eta zaintza egokia
bermatzeko ardura. Horrek autonomia, elkarlana eta erantzukizuna indartzen ditu modu
naturalean.

Horrez gain, adin desberdinetako ikasleen arteko taldekatzeak egin dira, eta sortutako
egoera edo arazoei irtenbidea bilatzeko ikaskuntza egoerak garatu dira. Horrela, txikienek
handiengandik ikasi dute, eta handiek ere zaintza arduratsuaren balioa praktikan jarri dute.
Ikaskuntza kooperatiboa eta komunitatearen zentzua modu bizian lantzen dira Natur Gelan.

Pedagogikoki, herri eskola batentzat horrelako espazio bat izatea izugarrizko aberastasuna
dela uste dugu. Gaur egun gero eta beharrezkoagoa da ikaskuntza errealarekin konektatzea, eta
Otsagabiko eskolan aukera hori eskaintzen zaie bere ikasleei egunero. Natura ukitu, animalien
beharrak ulertu, baratzea/lorategia zaindu edo konposta sortzea ez dira jarduera osagarriak soilik;
curriculumaren parte bihurtzen diren esperientzia biziak dira.

Irakasleentzat ere baliabide pedagogiko ezin hobea da. lkasgai desberdinak modu
praktikoan lantzeko aukera ematen du: zientziak, hizkuntza, matematika, artea edo balio
hezkuntza, guztiak uztartzen dira Natur Gelako egunerokoan. lkasleentzat, berriz, motibazio iturri
handia da; ikasteko gogoa pizten duen espazioa, askatasunez behatzeko eta galderak egiteko
aukera ematen diena.

Azken batean, Natur Gela ez da soilik espazio fisiko bat. Eskolaren bihotz bizi bat da, non
ikaskuntza esperientzia erreal eta esanguratsu bihurtzen den. Herri eskolaren izaera indartzen
duen proiektua da, ingurunearekin lotura estua eraikitzen duena eta etorkizuneko herritarrak
naturarekiko errespetuan eta arduraz hezten dituena.

Hurrengo ikasturterako erronka natur gelatik basora salto egitea da altzunbidetik
barna...Altzina!

